
Imitsetfo yeNchubo yemiTimba yaVelonkhe yemaZinga

SAHLUKO 1

TIMISO JIKELELE

Tinchazelo

1. Kulemitsetfomgomo nobe nguliphi ligama nobe sisho lesiniketwe inchazelo kuloMtsetfo sitawuba naleyo nchazelo kantsi, ngaphandle uma ingcikitsi ibonisa ngalenye indlela -

"UMtsetfo" kusho uMtsetfo weMkhandlu wetiCu taseNingizimu Afrika, No 58 wanga-1995;

"likhono lelisetjentiswako" kusho likhono lekusebentisa imiphumela yekufundza letfolwe ekuchubeni sicu kungcikitsi ngalokufanelekile;

"umcubunguli" kusho umuntfu lobhaliswe neMtimba wekuCinisekisa emaZinga kuTemfundvo nekuCecesha ngekulandzela tindlela letimiselwe lenjongo nguMtimba wekuSungula emaZinga, kulinganisa imphumelelo yemazinga neticu teluHlakamsebenti lwaVelonkhe lwetiCu;
kantsi "umcubunguli lolilunga" kunenchazelo lehambelanako;

"sihlalo" kusho sihlalo weMkhandlu;

"likomiti" kusho nobe nguliphi likomiti leMkhandlu ngalokuphawulwe kusigaba 7(1) seMtsetfo;

"kufundza lokungumnyombo" kusho loko kufundza lokuphocelekile lokudzingeke kutimo letifanelekako ngekwengcikitsi yaleso sicu, kantsi "umnyombo" kunenchazelo lehambelanako;

"liphuzu" kusho lelo nani leliniketwe nguMkhandlu kumahora lalishumi (10) lalindzelekile ekufundza;

"liCembu lelineNshisekelo leHlatiyako" kusho inhlangano yavelonkhe lokudzingeke bukhona bayo kuze kutsi imicimbi yeMtimba waVelonkhe wemaZinga lokubukenwe nawo ibe yimphumelelo;

"imiphumela lehlatiyako" kusho leyo miphumela yemvelo lesisekelo sako konkhe kufundzisa nekufundza, kantsi "imiphumela yekufundza nekucecesha kumikhakha legabancako" kunenchazelo lehambelanako;

"uMtimba wekuCinisekisa emaZinga kuTemfundvo nekuCecesha" kusho umtimba lowemukelwe ngekulandzela sigaba 5(1)(a)(ii) seMtsetfo, lonemtfwalo wekulawula nekuhlola imiphumela ngekulandzela emazinga neticu tavelonkhe, futsi loniketwe imisebenti letsite lemayelana
nekulawula nekuhlola emazinga neticu tavelonkhe ngekulandzela sigaba 5(1)(b)(i) seMtsetfo;

"kufundza lokunekutikhetsela" kusho kukhetsa emaphuzu ekwengeta esigabeni seluHlakamsebenti lwaVelonkhe lwetiCu lesiphawuliwe, lapho kunekutikhetsela khona kutawucinisekiswa kutsi injongo yesicu iyazuzwa, kantsi "kutikhetsela" kunenchazelo lehambelanako;

"liKomiti leliLawulako" kusho likomiti lelisungulwe ngekulandzela sigaba 7(1) seMtsetfo kutsi lichube imisebenti letsite lemisiwe egameni leMkhandlu;

"siphatsimandla lesilawulako" kusho umuntfu lokhetfwe ngekulandzela sigaba 4(8) seMtsetfo;

"imiphumela yesigaba sekuphuma" kusho imiphumela lokumele izuzwe ngumfundzi lofanelekako esigabeni lapho sekashiya luhlelo loluholela kusicu;

"umkhakha" kusho umzila lotsite wekufundza losetjentiswa njengensita yekuhlelembisa ngaphasi kweluHlakamsebenti lwaVelonkhe lwetiCu;

"kufundza lokusisekelo" kusho kufundza lokuyincenye yekucalisa nobe sisekelo lokudzingekile kutsi umuntfu atfole lwati, kuceceshwa nobe kufundza lokuchubekako lokudzingekile ekutfoleni sicu kantsi "sisekelo" kunenchazelo lehambelanako;

"kucubungula lokuhlanganisele" kusho loluhlobo lwekucubungula loluvumela umfundzi kutsi abonise likhono lelisetjentiswako futsi lolusebentisa tindlela tekucubungula letakhako naletifinyetako;

"sehlukanisi sesigaba" kusho leso sitatimende lesichaza sigaba lesitsite kutigaba letisiphohlongo teluHlakamsebenti lwaVelonkhe lwetiCu;

"lilunga" kusho lilunga leMkhandlu lelikhetfwe yiNdvuna ngekulandzela sigaba 4 seMtsetfo;

"kuhlatiya" kusho luhlelo lolucinisekisa kutsi kucutjungulwa kwemiphumela lechazwe ngaphasi kwemazinga neticu teluHlakamsebenti lwaVelonkhe lwetiCu kunebulungiswa, kunekwetsembeka futsi kunekusimama;

"umtimba wekuhlatiya" kusho umtimba lokhetselwe ikakhulukati nguMkhandlu ngenjongo yekwenta kuhlatiya;

"UMtimba waVelonkhe wemaZinga" kusho umtimba lobhaliswe ngekulandzela sigaba 5(1)(a)(ii) seMtsetfo, lonemtfwalo wekusungula emazinga nobe ticu tetemfundvo nekucecesha, futsi loniketwe imisebenti letsite mayelana nekubhaliswa kwemazinga neticu tavelonkhe
ngekulandzela sigaba 5(1)(b)(i) seMtsetfo;

"emahora lalindzelekile ekufundza" kusho sikhatsi sekufundza lesitsatfwa njengalokumele sitsatfwe ngumfundzi lowetayelekile kutsi ahlangabetane netimfanelo letichaziwe, futsi kufaka ekhatsi imicondvo lefana nesikhatsi sekutsintsana, sikhatsi lesicitfwe kumfundvo lehlelekile
emsebentini kanye nekutifundzela kwemuntfu ngamunye;

"imiphumela" kusho imikhicito yekugcina lebonakala ngekwengcikitsi yeluhlelo lwekufundza;

"umfundzi lofanelekako" kusho umfundzi lotfole sicu;

"kwemukelwa kwemfundvo yangaphambilini" kusho kucatsanisa kwekufundza nesipiliyoni sangaphambilini kwemfundzi kungakhatsaleki kutsi kutfolwe njani kanye nemiphumela yekufundza yesicu lesitsite, kanye nekwemukelwa ngekwenjongo yesicu kwaloko lokuhlangabetana
netimfuneko;

"sincumo" kusho sincumo seMkhandlu;

"imiphumela lecondzile" kusho lwati, emakhono nesipiliyoni lesiboniswe kungcikitsi futsi lokusekela munye nobe leminyenti yemiphumela lehlatiyako;

"kufundza kwebucwepheshe" kusho lwati lwebucwepheshe lolusengcondvweni loluhambelana nekusetjentiswa emkhakheni webucwepheshe kantsi "kuba ngucwepheshe kunenchazelo lehambelanako;

"UMtimba wekuSungula emaZinga" kusho umtimba lobhaliswe ngekulandzela sigaba 5(1)(a)(ii) seMtsetfo, lonemtfwalo wekusungula emazinga nobe ticu tetemfundvo nekucecesha, futsi loniketwe imisebenti letsite mayelana nekusungulwa kwemazinga neticu tavelonkhe
ngekulandzela sigaba 5(1)(b)(i) seMtsetfo; kantsi

"lizinga leyunithi" kusho titatimende letibhalisiwe temiphumela yetemfundvo nekucecesha ledzingekile kanye netindlela letihambisana nayo naleminye imininingwano yekuphatsa njengobe kuphawulwe kulemitsetfomgomo.

SAHLUKO 2

LUHLAKAMSEBENTI LWAVELONKHE LWETICU

Kusungulwa

2. Lapha kususngulwa luHlakamsebenti lwaVelonkhe lwetiCu lolutawubonelela kubhaliswa kwemazinga neticu tavelonkhe.

Sakhiwo seluHlakamsebenti lwaVelonkhe lwetiCu

3. (1)LuHlakamsebenti lwaVelonkhe lwetiCu lutawucukatsa tigaba letisiphohlongo, lokungileso naleso letisawubitwa ngesigaba 1 kuya ku-8, kantsi nguleso naleso sigaba sitawuchazwa ngenchazelo yesigaba lecacile.

(2) Sigaba 1 seluHlakamsebenti lwaVelonkhe lwetiCu sitawuba ngulesingenamkhawulo futsi sitawubonelela tigaba letincane letintsatfu teMfundvo nekuCeceshwa kwalabaDzala lokusiSekelo lapho kutawuniketwa titifiketi tekuphumelela, kantsi sigaba 8 sitawuba
ngulesingenamkhawulo.

(3) Letigaba letisiphohlongo teluHlakamsebenti lwaVelonkhe lwetiCu titawuhlanganiswa kumizila lemitsatfu letawuchazwa ngalokulandzelako:

a. Sigaba 1 nangephasi: umzila weTemfundvo nekuCeceshwa Jikelele
b. Tigaba 2 kuya ku-4: umzila weTemfundvo nekuCeceshwa lokuChubekako
c. Tigaba 5 kuya ku-8: umzila weTemfundvo nekuCeceshwa lokuPhakeme

(4) LuHlakamsebenti lwaVelonkhe lwetiCu lutawehlukaniswa kumikhakha yekuhlelembisa lelishumi nambili, lokutawuba ngunayi:

a. Umkhakha 01: Tekulima nekuLondvolotwa kweMvelo
b. Umkhakha 02 :Temasiko neBuciko
c. Umkhakha 03 : Temabhizinisi, Temnotfo netiFundvo tekuPhatsa
d. Umkhakha 04: Tifundvo tekuChumana kanye neluLwimi
e. Umkhakha 05: Temfundvo, Tekucecesha nekuTfutfukisa
f. Umkhakha 06: Tekwakha, buNjiniyela neTheknoloji
g. Umkhakha 07: Tifundvo teteBuntfu neTenhlalakahle
h. Umkhakha 08: uMtsetfo, iSayensi yeTemphi neTekuphepha
i. Umkhakha 09: iSayensi yeTemphilo nemiSebenti yeTenhlalakahle
j. Umkhakha 10: iSayensi yalokuPhatsekako, yetiBalo, yemaKhompuyutha neyeTekuphila
k. Umkhakha 11: Telusito
l. Umkhakha 12: Kuhlelwa kweSimondzawo neKwakha

(5) UMkhandlu utawuniketa inchazelo lecacile yemkhakha kulowo nalowo mkhakha wekuhlelembisa futsi utawehlukanisa lowo nalowo mkhakha wekuhlelembisa kumikhakha lemincane lapho uMkhandlu utawuniketa lowo nalowo mkhakha ngenchazelo lecacile yemkhakha
lomncane.

Tehlukanisi tetigaba

4. (1) Lowo nalowo Mtimba waVelonkhe wemaZinga lophawulwe kumtsetfomgomo 12, utawutimbandzakanya kumiTimba yekuSungula emaZinga njengobe kuphawulwe kumtsetfomgomo 20, emkhakheni lapho uMtimba waVelonkhe wemaZinga usunguliwe, kushicilela tinkhombandlela
tetehlukanisi tetigaba njengobe kuphawulwe kumtsetfomgomo 3(1) netibonelo, letitawuchaza luhlelo lwekuniketa tigaba kumazinga, letinye tincenye teticu kanye neticu.

(2) UMkhandlu utawumisa tehlukanisi tetigaba ngekubonisana nemiTimba yaVelonkhe yemaZinga khona kutawucinisekiswa kuhambisana kuyo yonkhe imikhakha kanye nekuhlelembisa kuhlatiywa kwemazinga neticu nekwamhlabawonkhe.

Kuniketwa kwetigaba kumazinga neticu

5. (1) Kuniketwa kwetigaba kumazinga, letinye tincenye teticu kanye neticu kutawentiwa ngalokulandzelako:

a. Lowo nalowo Mtimba waVelonkhe wemaZinga njengobe kuphawulwe kumtsetfomgomo 12 kanye nalowo nalowo Mtimba wekuSungula emaZinga njengobe kuphawulwe kumtsetfomgomo 20 itawufika kusivumelwano ngesigaba salelo nalelo zinga leyunithi kanye nelizinga
leliniketelwe kusikali lesitigaba letisiphohlongo njengobe kucatjangwe kumtsetfomgomo 3, ngekunaka indlela kokubili kwenaba nekujula kwelwati, emakhono kanye nemagugu emkhakha lomncane locacile kutfutfukiswe kufundza, kanye nendlela munye nobe ngetulu
yemiphumela lehlatiyako ibonwe njengencenye leyehlukile nanobe lecangacangene yemphumela lomisiwe welizinga leyunithi lelitsintsekako.

b. Labo labaphakamisa ticu letesekeleke kumazinga eyunithi batawakha, ngekulandzela imitsetfo lefanelekile yekuhlanganisa emazinga lakhetsiwe emayunithi labhaliswe kumikhakha lehlukene, ticu letinemiphumela yekuphuma kutigaba letingumsebenti wencenye letsite
yemazinga lahlanganisiwe asetjentiswa, kanye neluhlelo lwekuhlanganisa yonkhana imiphumela, ngalokunjalo lokubonwa njengalokubonisa lizinga (ngekwesikali lesingu 1 kuya ku-8 njengobe kuphawulwe kumtsetfomgomo 3) lapho lwati, emakhono kanye nemagugu
emkhakheni lomncane aye atfolwa kwatsi nemiphumela lehlatiyako yafakwa, kumphumela locubungekako.

c. Labo labaphakamisa ticu letingakesekeleki kumazinga eyunithi batawakha, ngekulandzela imitsetfo lefanelekile yekuhlanganisa emazinga lakhetsiwe emayunithi labhaliswe kumikhakha lehlukene, ticu letifaka ekhatsi imiphumela lesembili yekuphuma kutigaba
letingumsebenti wencenye letsite yemazinga lahlanganisiwe asetjentiswa, kanye neluhlelo lwekuhlanganisa yonkhana imiphumela, ngalokunjalo lokubonwa njengalokubonisa lizinga (ngekwesikali lesingu 1 kuya ku-8 njengobe kuphawulwe kumtsetfomgomo 3) lapho lwati,
emakhono kanye nemagugu emkhakheni lomncane aye atfolwa kwatsi nemiphumela lehlatiyako yafakwa, kumphumela locubungekako wonkhana.

Kubhaliswa kwemazinga neticu ngaphasi kweluHlakamsebenti lwaVelonkhe lwetiCu

6. Ngulelo nalelo zinga nesicu lesihlangabetana netimfuneko letikumitsetfomgomo 7 na-8 titawubhaliswa ngaphasi kweluHlakamsebenti lwaVelonkhe lwetiCu nguMkhandlu kantsi nguleso naleso sitawuphawulwa ngenchazelo lecacile.

Timfuneko tekubhaliswa kwemazinga eyunithi nemazinga .

7. (1) Lizinga leyunithi litawumiswa ngendlela yekutsi lingasetjentiswa njengemculu wekucubungula, inkhombandlela yemfundzi kanye nenkhombandlela yemfundzisi ekulungiseleni tintfo tekufundzisa futsi litawucukatsa loku -

a. sihloko selizinga leyunithi;
b. siphandla lesibonisa kwemukelwa nguMkhandlu;
c. inombolo yelizinga leyunithi;
d. sigaba selizinga leyunithi ngaphasi kweluHlakamsebenti lwaVelonkhe lwetiCu;
e. emaphuzu layanyaniswe nelizinga leyunithi;
f. umkhakha nemkhakha lomncane welizinga leyunithi;
g. lusuku kwekukhishwa;
h. lusuku lwekubuyeketwa;
i. injongo yelizinga leyunithi;
j. kufundza lokucatjangwa kutsi bekukhona ngembi kwekutsi lelizinga leyunithi licale;
k. imiphumela-ngco lokumele icutjungulwe;
l. tindlela tekucubungula, kufaka ekhatsi lwati lolufihleke ngekhatsi;

m. luhlelo lwekwemukela (kufaka ekhatsi kuhlolisisa) kwelizinga leyunithi;
n. luchungechunge lwetitatimende njengenkhombandlela jikelele yemzila, ingcikitsi kanye nesigaba lesisetjentiswa kulelizinga leyunithi; kanye
o. neluhlangotsi "lwemanothi" lokumele lufake ekhatsi imiphumela lehlatiyako njengobe kuphawulwe kumtsetfomgomo 7(4) kwesekelwa lizinga leyunithi; kumele kufake ekhatsi tinkhomba telwati lolufihleke ngekhatsi uma kungakanakwa ngaphasi kwetindlela tekuhlatiya

kantsi futsi kungafaki ekhatsi leminye imininingwano yekwengetelela ngelizinga leyunithi.

(2) Imiphumela lehlatiyako njengobe kuphawulwe kumtsetfomgomo 7(4) itawufihleka ngekhatsi kwelizinga njengobe kuphawulwe kumtsetfomgomo 7(1): Ngaphasi kwembandzela wekutsi uma lawo mazinga ayincenye yesicu, leyo miphumela lehlatiyako lengakafakwa ekhatsi
kwemazinga itawufihleka ngekhatsi kwesicu.

(3) Imiphumela lehlatiyako ifaka ekhatsi kepha ayipheleli kuloku -

a. kuphawula nekusombulula tinkinga lapho timphendvulo tibonisa kutsi kutsetfwe tincumo ngekusebentisa kucabanga lokuhlatiyako nalokunekusungula.
b. kusebenta ngalokufanelekile nalabanye njengelilunga lelicembu, libandla, inhlangano, umphakatsi.
c. kuhlelembisa nekutiphatsa kanye nekuphatsa imisebenti yakho ngalokunekutiphendvulela nangalokufanelekile.
d. kugcogca, kuhlatiya, kuhlelembisa kanye nekucubungula imininingwano ngalokubutisisako.
e. kuchumana ngalokufanelekile usebentisa emakhono alokubonakalako, etibalo kanye/nobe elulwimi etindleleni tekukhuluma kanye/nobe tekubhala.
f. kusebentisa isayensi netheknoloji ngalokufanelekile nangalokuhlatiyako, ubonise kunakekela kusimondzawo kanye nemphilo yalabanye.
g. kubonisa kuvisisa umhlaba wonkhe njengenhlanganisela yetinhlelo letihlobene nangekwemukela kutsi tingcikitsi tekusombulula tinkinga ativeli titihambelia todvwa emoyeni.
h. kufaka ligalelo ekutfutfukisweni ngalokuphelele kwemuntfu kwalowo nalowo mfundzi kanye nekutfutfukiswa kwemphakatsi wonkhana kutenhlalakahle netemnotfo, ngekwenta kutsi kube yinhloso yekucala yanobe nguluphi luhlelo lwekufundza kutsi kwentiwe wonkhe

umuntfu akubone kubaluleka kwaloku:

i. kutibuka kanye nekutsatsa indzima kumasu lehlukene kutsi ufundze ngalokufanelekile;
ii. kutimbandzakanya njengetakhamuti letinekutiphendvulela emphilweni yemiphakatsi yendzawo, yavelonkhe kanye neyemhlabawonkhe;

iii. kuba neluvelelo ngekwemasiko nekwenhlalakahle kumikhakha leyenabile yemikhakha yetenhlalakahle;
iv. kutsatsa ematfuba kutemfundvo netemisebenti; kanye
v. nekutfutfukisa ematfuba etemabhizinisi.

Timfuneko tekubhaliswa kweticu

8. (1) Sicu sitawenta loku-

a. sitawumela inhlanganisela lehleliwe yemiphumela yekufundza lenenjongo nobe tinjongo letibekiwe, futsi letimiselwe kuniketa bafundzi labafanelekako ngemakhono ekusetjentiswa kanye nesisekelo sekufundza lokuchubekako;
b. sitawengeta linani kumfundzi lofanelekako mayelana nekumhlomisa njengemuntfu ngaloku: kuniketa sitfunti, kwemukelwa, kuhlonishwa nelayisensi, kunconotwa kwekutsengiseka kanye nekutfola umsebenti; nekuvuleka kwematfuba ekutfola imfundvo nekuceceshwa

lokwengetiwe;
c. sitawuniketa inzuzo kumphakatsi kanye nakumnotfo ngekunconota kuba sakhamuti, kwengeta umkhicito kutenhlalakahle netemnotfo, kunikete ikakhulukati bantfu labanemakhono/labanebucwepheshe kanye nekugucula nekulungisa simo sekungalingani;
d. sitawuhambisana netinhloso teluHlakamsebenti lwaVelonkhe lwetiCu leticuketfwe kusigaba 2 seMtsetfo;
e. sitawuba nayo yomibili imiphumela lehlatiyako legabanca imikhakha nalecondzile futsi lenconota kufundza kwemphilo yonkhe;
f. uma kuhambelana, sitawucatsaniseka kumhlabawonkhe;
g. sitawufaka ekhatsi kucubungula lokuhlanganisele ngalokufanelekile khona kutawucinisekiswa kutsi injongo yalesicu iyazuzwa, kantsi loko kucubungula kutawusebentisa luchungechunge lwetinhlelo tekuhlanganisa nekufinyeta njengetihenco, kulingisa, kucubungula

etindzaweni tekusebentela, luhlolo ngekukhuluma kanye nangalokubhaliwe; futsi
h. sitawubonisa kumitsetfo leyengamele kuniketwa kwaleso sicu kutsi leso sicu singatfolwa ngalokuphelele nobe ngekwencenye ngekwemukelwa kwekufundza kwangaphambilini, lokungumcondvo lofaka ekhatsi kepha ungapheleli kumiphumela yekufundza letfolwe

ngekufundza lokuhlelekile, kanye nalokungakahleleki kanye nesipiliyoni semsebenti .

(2) Sekawonkhe angu-120 (likhulu nemashumi lamabili) nobe ngetulu emaphuzu latawudzingeka kutsi kubhaliswe sicu kutigaba 1 kuya ku-8, kantsi linani lelincane lelingu-72 (emashumi lasikhombisa nakubili) lemaphuzu lokumele atfolwe kulesigaba nobe ngetulu kwalesigaba
lapho lesicu sibhaliswe khona, kantsi lelinani letigaba temaphuzu layincenye lesele (emashumi lamane nesiphohlongo) litawuphawulwa: Ngaphasi kwembandzela wekutsi sicu lesinemaphuzu langaphasi kwalangu-120 singanakwa uma sihlangabetana netimfuneko
letikumtsetfomgomo 8(1) futsi sihambisana netinjongo teluHlakamsebenti lwaVelonkhe lwetiCu leticuketffwe kusigaba 2 seMtsetfo.

(3) UMkhandlu utawubhalisa sicu ngekulandzela luhlobo kanye nesigaba lokutawumiswa ngekulandzela linani selilonkhe lemaphuzu ladzingekile ngekulandzela lendlela lelandzelako:

a. UMkhandlu utawubhalisa sicu njengeSitifiketi saVelonkhe kutigaba 1 kuya ku-8 uma sinemaphuzu langu-120 (likhulu nemashumi lamabili) nobe ngetulu kanye nemaphuzu langu-72 (emashumi lasikhombisa nakubili) kusigaba nobe ngetulu kwesigaba lapho lesitifiketi
sibhaliswe khona: Ngaphasi kwembandzela wekutsi uma uMkhandlu uye wahlola wase ubona kutsi sicu lesinemaphuzu langephasi kwelinani siye sahlangabetana netimfuneko temtsetfomgomo 8(1), lemfuneko lephawulwe ngenhla ayisanakwa bese kutsi leso sicu sibhaliswe
njengeSitifiketi saVelonkhe.

b. UMkhandlu utawubhalisa sicu njengeDiploma yaVelonkhe uma inelinani lelincane lemaphuzu langu-240 (emakhulu lamabili nemashumi lamane) lokungenani langu-72 (emashumi lasikhombisa nakubili) kumele kube ngemaphuzu lasesigabeni 5 nobe ngetulu.
c. UMkhandlu utawubhalisa sicu njengeSicu saVelonkhe sekuCala uma sinelinani lelincane lemaphuzu langu-360 (emakhulu lamatsatfu nemashumi lasitfupha) lokungenani langu-72 (emashumi lasikhombisa nakubili) kumele kube ngemaphuzu lasesigabeni 6 nobe ngetulu.

(4) UMkhandlu utawuphindze ubhalise ticu letiphelele (letingasuselwa kumazinga eyunithi) letihlangabetana netimfuneko letisisekelo letiphawulwe kumtsetfomgomo 11(1)(c) ngetulu kwetimfuneko temitsetfomgomo 8(1), 8(2), 8(3) kanye nakumtsetfomgomo

(5) UMkhandlu ngemuva kwekubhaliswa utawuchaza leso naleso sicu ngekweluhlobo, sigaba, linani lemaphuzu kanye nesihloko lesicacisa injongo yaso lesisekelo.

Timfuneko letengetiwe tekubhaliswa kweticu kutigaba 1 kuya ku-4 kanye netigaba 5 kuya ku-8

9. (1) Khona kutawubhaliswa kutigaba 1 kuya ku-4 letimfuneko letengetiwe letilandzelako titawusebenta:

a. Linani lelincane lemaphuzu langu-72 (emashumi lasikhombisa nakubili) liyadzingeka ezingeni nobe ngetulu kwelizinga lapho sitifiketi siniketwa khona, lokungemaphuzu latawufaka ekhatsi kufundza lokusisekelo, lokungenani kuwo emaphuzu langu-20 (emashumi lamabili)
kumele avele kumkhakha wetiFundvo tetekuchumana kanye neluLwimi, kantsi kwengeta lapho emaphuzu langu-16 (lishumi nesitfupha) kumele avele kumkhakha lomncane wetiBalo kufaka ekhatsi kusebenta ngetinombolo uma kutsintsa titifiketi kusigaba 1.

b. Linani lelincane lemaphuzu langu-36 (emashumi lamatsatfu nesitfupha) kusigaba 1 nalangu-52 (emashumi lasihlanu nakubili) kutigaba 2 kuya ku-4 latawehlukaniswa kutinhlangotsi letinguMnyombo naleto letiKhetfwako, lekunguleso naleso sicu kumele siphawule
kusatjalaliswa kwemaphuzu ladzingekile kuletinhlangotsi: Ngaphasi kwembandzela wekutsi luchungechunge lwemaphuzu langetiwe lutawenaba ngalokwenele kutsi kunikete bafundzi litfuba lekuchubeka netifundvo labatitsandzela tona.

c. Ngemnyaka wa-2002, lokungenani langu-16 (lishumi nesitfupha) kulamaphuzu langu-52 (emashumi lasihlanu nalamabili) etitifiketi kutigaba 2 kuya ku- 4 kumele kube ngulavela kumikhakha lemincane lebukene nekukwati kufundza nekubhala tiBalo.

(2) Kwengeta lapho, khona kutawubhaliswa kutigaba 5 kuya ku-8 linani lemaphuzu ladzingekile kumfundvo lesiSekelo, lenguMnyombo nalenekutiKhetsela, lekulinani lelitawufaneleka mayelana nesicu lokudzinga kubhaliswa kwaso: Ngaphasi kwembandzela wekutsi uMkhandlu
ungafuna kutsi tizatfu talelinani nekusatjalaliswa kwemaphuzu tiniketwe.

Inchubo yekubhaliswa kwemazinga neticu

10. (1) Lizinga leyunithi, lizinga nobe sicu lesihlangabetana netimfuneko tekubhaliswa singaletfwa kutsi sibhaliswe kuMkhandlu tinhlangano letisungula lelo zinga leyunithi, lizinga nobe sicu ngekusebentisa imiTimba yaVelonkhe yemaZinga njengobe kuphawulwe kumtsetfomgomo 12.

(2) UMkhandlu ungabhalisa lelo nalelo zinga leyunithi, lizinga nobe sicu lesihlangabetana netimfuneko tekubhaliswa ngesikhatsi lesiminyaka lemitsatfu, kantsi lokubhaliswa kutawuvuselelwa.

(3) Enyangeni yekucala kukhalenda yemnyaka wesitsatfu ngemuva kwekubhaliswa kwelizinga leyunithi, lizinga nobe sicu uMkhandlu utawudzinga kutsi lowo nalowo Mtimba waVelonkhe wemaZinga njengobe kuphawulwe kumtsetfomgomo 12 ubuyekete lelo nalelo zinga
leyunithi, lizinga nobe sicu lesiletfwe kuwo kutsi sibhaliswe uphindze uhlole kufaneleka kwawo kutsi kuvuselelwe kubhaliswa: Ngaphasi kwembandzela wekutsi loko kubuyeketwa kanye nekuhlolwa kwekufaneleka kutawuhambisana netizatfu tekuvuselela nobe lokunye futsi
kutawubonisa indlela letimfuneko letibekwe kulemitsetfomgomo kuhlangatjetenwe nato.

(4) Lizinga leyunithi, lizinga nobe sicu lesibhaliswe ngaphasi kweluHlakamsebenti lwaVelonkhe lwetiCu litawuba yimphahla lengasetjentiswa ngumphakatsi wonkhe.

Kubhaliswa kwesikhashana kweticu

11. (1) UMkhandlu, kusukela kumhlaka 1 Julayi 1998 kuya kumhlaka 30 Juni 2003, unganiketa kubhaliswa kwesikhashana kuleso naleso sicu lesivele sikhona ngalokuke kwemukelwa sikhungo lesemukelwe nguMkhandlu: Ngaphasi kwembandzela wekutsi-

a. leso naleso sicu siletfwa kuMkhandlu ngendlela leyemukelwe yiSAQA, ngembi kwamhlaka 1 Julayi 1998, kutsi sibhaliswe;
b. leso sicu, njengobe sibhalisiwe siletfwa emkhatsini kwamhlaka 1 Julayi 1998 namhlaka 30 Juni 2000, ngendlela lekuphawulwe kumtsetfomgomo 11(1)(c) kumunye nobe ngetulu wemiTimba yaVelonkhe yemaZinga kutsi sisetjentwe;
c. leso sicu sicuketse loku-

i. sitatimende senjongo yalesicu;
ii. imicabango yekufundza losekuvele kukhona ngembi kwekutsi loluhlelo loluholela kulesicu lucalwe;

iii. imiphumela yetigaba tekuphuma njengobe kuphawulwe kumtsetfomgomo 5(1)(b) na-(c) kanye netindlela letihambisanako tekucubungula;
iv. linani lelincane lemaphuzu ladzingekile kutigaba letitsite nobe linani lelikhulu lemaphuzu uma lawa engca emanani lamancane laphawulwe kumtsetfomgomo 8 nobe 9;
v. kucubungula lokuhlanganisele lokufakwe ngalokufanelekile kucinisekisa kutsi injongo yalesicu iyazuzwa;

vi. kuchumanisa lokungahle kube khona neticu letihambisanako (lokungahle kube kuhlelenjiswa kwemvelo nobe kwekutentela kwekuchumanisa);
vii. tindlela tetimiso tekubhaliswa kwebacubunguli;

viii. tintfo lokungakhetfwa kuto tekuhlatiya lokufaka ekhatsi sincomo semtimba nobe imitimba yekuhlatiya; kanye
ix. nekutsi leso sicu sihlangabetana netimfuneko letiphawulwe kumitsetfomgomo 8 na-9;

d. asikho sicu lesitawuletfwa kutsi sibhaliswe kwesikhashana ngemuva kwamhlaka 30 Juni 2003, kantsi nekubhaliswa kweticu ngekulandzela lomtsetfomgomo kutawuphela ngalolo suku.

SAHLUKO 3

IMITIMBA YAVELONKHE YEMAZINGA

Kusungulwa

12. (1) UMtimba waVelonkhe wemaZinga utawuba yincenye levelele yeMkhandlu, ubika kuMkhandlu kantsi kutawuba namunye uMtimba waVelonkhe wemaZinga losungulwako ngekwemkhakha ngekulandzela sigaba 5 seMtsetfo, bese ubhaliswa nguMkhandlu.

(2) Kumkhakha lapho kungekho uMtimba waVelonkhe wemaZinga losunguliwe nobe lobhalisiwe, nobe kubhaliswa kweMtimba waVelonkhe wemaZinga kuye kwacishwa nobe uMkhandlu ukubona kunesidzingo, uMkhandlu utawuchubeka nemisebenti nemitfwalo lokumele
iniketwe kulowo Mtimba waVelonkhe wemaZinga.

(3) UMtimba waVelonkhe wemaZinga utawusungulwa kulowo nalowo mkhakha njengobe kuphawulwe kumtsetfomgomo 3(4).

Kubhaliswa kwemiTimba yaVelonkhe yemaZinga

13. (1) Lowo nalowo Mtimba waVelonkhe wemaZinga, ngemuva kwekusungulwa kwawo kanye nekukhetfwa kwemalunga awo, utawuniketwa sitifiketi sekubhaliswa nguMkhandlu lokusitifiketi lesitawusebenta kudzimate kuphele iminyaka lemitsatfu kusukela kulolusuku lwekusungulwa
kwalowo Mtimba waVelonkhe wemaZinga.

(2) Lowo nalowo Mtimba waVelonkhe wemaZinga, ngenyanga yekucala kumnyaka wesitsatfu wekubhaliswa kwawo, utawufaka sicelo sekubhaliswa kabusha uphindze usho netizatfu tekutsi kungani loko kubhaliswa kabusha kumele kuvunyelwe, usho nemiphumela lezuzwe
nguMtimba waVelonkhe wemaZinga kuleminyaka lemibili leyengcile.

Kucishwa kwekubhaliswa kwemiTimba yaVelonkhe yemaZinga

14. Kubhaliswa kweMtimba waVelonkhe wemaZinga kungacishwa uma, ngekubona kweMkhandlu, wehluleka kwenta imisebenti yawo ngalokugculisako.

Bulunga bemiTimba yaVelonkhe yemaZinga

15. (1) Tinhlangano, letitawuba mitimba yavelonkhe yebabambimsuka labanenshisekelo lesembili kumkhakha futsi letitawuwela ngaphasi kwamunye nobe ngetulu kwaletinhlangotsi letisitfupha setinhlangano letiphawulwe kumtsetfomgomo 16(2)(a), titawucelwa kutsi tenyule emalunga
latawungena kumiTimba yaVelonkhe yemaZinga.

(2) Lawo malunga atawukhetfwa nguMkhandlu ngemuva kwekubonisana kanye nekubambisana nemitimba letsintsekako, kanye nekulandzela emandla laniketwe yiPhalamende nabohulumende betifundza, sidzingo sekuba nekumelela nebulungiswa, kulinganiswa kanye nesipiliyoni
lesifanelekile ngekulandzela umsebenti wemiTimba yaVelonkhe yemaZinga.

(3) Emagama alabo bantfu labenyulwe kutsi bangene njengemalunga emiTimba yaVelonkhe yemaZinga kanye nemitimba yabo yavelonkhe yebabambimsuka atawushicilelwa kuMculu waHulumende bese kucelwa kuphawula mayelana nekwemukeleka kwabo njengalabenyuliwe
kanye nekuba nekumelela kwalemitimba yavelonkhe yebabambimsuka labanenshisekelo lesembili kulomkhakha.

(4) Ngekwemukelwa, uMkhandlu utawukhipha titifiketi letisemtsetfweni tekwemukelwa kwalowo nalowo lonyuliwe lophumelele.

(5) UMkhandlu utawuba nelilungelo lekukhetsa emalunga langetiwe kumiTimba yaVelonkhe yemaZinga kucinisekisa kutsi imiTimba yaVelonkhe yemaZinga ihlangabetana netimfuneko temtsetfomgomo 16(1).

Kwenyulwa kwemalunga ekungena kumiTimba yaVelonkhe yemaZinga

16. (1) Tinhlangano letihlose kwenyula bantfu labatawungena kumiTimba yaVelonkhe yemaZinga kumele tibe neluvelelo mayelana nesidzingo sebulungiswa nekulinganisa, futsi titawenyula bantfu -

a. labatawukwati kubukana netindzaba temkhicito, bulungiswa, inshisekelo yemphakatsi kanye nekucatsaniseka kwamhlabawonkhe njengekuhlobana kwako netemfundvo nekucecesha;
b. labatsatfwa ngenhlonipho nekwemukeleka kutinhlangotsi letehlukene tesigodzi lesitsintsekako lokufaka ekhatsi kepha kungapheleli kulabo labatfola inhlonipho, labanesipiliyoni nemakhono ladzingekako kulomkhakha, banelwati lolwenele ngemasu netinchubomgomo

tenhlangano ekwenyuleni futsi banekwesekelwa nobe kusitwa ngulenhlangano;
c. labakwatiko kuvakalisa nekulamula ngetidzingo nenshisekelo yato tonkhe tigaba ngekhatsi kwemkhakha longaphasi kweMtimba waVelonkhe wemaZinga;
d. labakwatiko kutsatsa tincumo letihlatiyekile ezingeni lelisetulu; futsi
e. labatinikele eluhlelweni lwekuchumana ngetindlela timbili emkhatsini kweMtimba waVelonkhe wemaZinga kanye nesigodzi.

(2) Tinhlangano letifisa kutsi timelwe kumiTimba yaVelonkhe yemaZinga titawucondziswa kuticelo tato tekumelwa nguloku lokulandzelako:

a. Lowo nalowo Mtimba waVelonkhe wemaZinga utawuba netinhlangotsi letisitfupha netinhlangano letingunati: emaTiko aHulumende, emabhizinisi lahlelekile, basebenti labahlelekile, baPhakeli beTemfundvo nekuCecesha, emaCembu eNshisekelo leHlatiyako kanye
netinhlangano teMphakatsi/tebaFundzi.

b. Lolo nalolo luhlangotsi lwetinhlangotsi lutawuniketwa litfuba lekuba nebameleli labasitfupha kanye nelinani lelisetulu lebameleli labasungula uMtimba waVelonkhe wemaZinga litawuba ngemashumi lamatsatfu nesitfupha (36) ngaphandle uma uMkhandlu ubona ngalokunye.
c. Ngetulu kwetinkhombandlela letiphawulwe kumtsetfomgomo 16(a) na-(b)-

i. bameleli bembuso batawufaka ekhatsi emaTiko eTemfundvo neTemisebenti kanye, uma kunesidzingo, lamanye ematiko ahulumende, bameleli betifundza kanye nabetikolo;
ii. bemabhizinisi lahlelekile nebasebenti labahlelekile ngamunye batawuba nebameleleli labasitfupha, lababili babo ngelicembu babe bameleli labanelwati ngenchubomgomo nekuhlatiya, kantsi laba labanye babe bambandzakanyeka ngalokubonakalako kumkhakha weMtimba

waVelonkhe wemaZinga;
iii. baphakeli betemfundvo nekucecesha kumele bamelele uMzila weTemfundvo nekuCeceshwa Jikelele, uMzila weTemfundvo nekuCecesha lokuChubekako kanye neMzila weTemfundvo nekuCeceshwa lokuseZingeni leliseTulu;
iv. sihlalo weMkhandlu nobe lilunga leMkhandlu lelikhetsiwe utawuba lilunga ngekwesikhundla sakhe kulowo nalowo Mtimba waVelonkhe wemaZinga;
v. siphatsimandla lesilawulako seMkhandlu nobe lomele lowo utawuphindze abe lilunga lalowo nalowo Mtimba waVelonkhe wemaZinga; kantsi

vi. lamanye emalunga eMkhandlu angahambela imihlangano yeMtimba waVelonkhe wemaZinga ngekuhlela ngaphambilini naSihlalo waloMtimba waVelonkhe wemaZinga lotsintsekako.

Kufaka eCenjini ngekuTsasisela

17. (1) Kufaka eCenjini ngekuTsasisela kwetinhlangano letitsintfwa micimbi yeMtimba waVelonkhe wemaZinga kutawentiwa ngekulandzela sigaba 5 seMtsetfo.

(2) Kufaka eCenjini ngekuTsasisela kutawenta loku -

a. kutawuba netinhlangano njengobe kuphawulwe kumtsetfomgomo 17(1) letifake sicelo sekuhleliswa ngalokunjalo;
b. kutawubonisa imiTimba yaVelonkhe yemaZinga, emazinga kanye neticu letitawutsintsa nobe letingahle titsintse leto tinhlangano, kanye nekutsi nguwaphi emazinga neticu leto tinhlangano letitawuvunyelwa kusebenta ngaphasi kwato ngeKufakwa eCenjini ngekuTsasisela;
c. kutawutfolakala ngekusebentisa emakheli aletinhlangano njengobe kuphawulwe kumtsetfomgomo 17(1) letifake sicelo sekuhleliswa ngalokunjalo;
d. kutawuba neligunya lekwenta tiphakamiso njengobe kumiswe ngekwesikhundla sebulunga bako lobusungulwe ngekulandzela umtsetfomgomo 17(3), wemiTimba yekuSungula emaZinga kanye nemiTimba yaVelonkhe yemaZinga mayelana nemazinga neticu kanye nekusebentiseka

kwaloku kutidzingo-ngco tako: Ngaphasi kwembandzela wekutsi leto tiphakamiso titawentiwa kungakapheli tinsuku letingu-30 ngemuva kwekutfunyelwa kwetatiso leticela tiphakamiso;
e. kutawuba neligunya lekucela kugodlwa kwekubhaliswa kwemazinga ngaphandle uma tiphakamiso letentiwe tiye tacutjungulwa tase tiphendvulwa ngalokufanelekile: Ngaphasi kwembandzela wekutsi akukho lizinga lelitawubhaliswa ngaphandle kwekutsi Kufaka eCenjini

ngekuTsasisela lokutsintsekako kubonisenwe nako ngencwadzi; futsi
f. kutfole kwesekelwa ngetimali njalo kuMkhandlu.

(3) Sikhundla semalunga eKufaka eCenjini ngekuTsasisela sitawuba ngalokulandzelako:

a. Lilunga leKufaka eCenjini ngekuTsasisela ngesikhundla salo litawuvunyelwa kungena kumazinga neticu talowo nalowo Mtimba waVelonkhe wemaZinga: Ngaphasi kwembandzela wekutsi emalunga laniketwe kungena lokuphelele angeke aphindze abe ngemalunga anobe
ngumuphi uMtimba waVelonkhe wemaZinga, futsi ngaphasi kwembandzela wekutsi uma kutinhlangano letinetinhlangano letikhoselile, ayikho inhlangano lekhoselile letawuba lilunga lanobe ngumuphi uMtimba waVelonkhe wemaZinga.

b. Lilunga leKufaka eCenjini ngekuTsasisela ngesikhundla salo litawuvunyelwa kungena kuphela kumazinga neticu kuphela talowo nalowo Mtimba waVelonkhe wemaZinga lapho lingesilo lilunga khona: Ngaphasi kwembandzela wekutsi uma kutinhlangano letinetinhlangano
letikhoselile nobe labanye bakhoseli, lapho munye nobe ngetulu babo bangemalunga emiTimba yaVelonkhe yemaZinga, lowo lokhoselile lotsintsekako utawenta kunye kuloku:

i. utawushiya bulunga beMtimba waVelonkhe wemaZinga lotsintsekako kuze kutsi inhlangano ivunyelwe kungenela emazinga neticu talowo Mtimba waVelonkhe wemaZinga, nobe
ii. utawenta tiphakamiso egameni lalenhlangano letsintsekako, njengencenye yekuchuba imisebenti leniketiwe yeMtimba waVelonkhe wemaZinga lotsintsekako.

(4) UMkhandlu utawugcina irejista yemalunga eKufaka eCenjini ngekuTsasisela kantsi lerejista itawucukatsa emagama nemakheli alelo nalelo lunga.

Kushiywa kwetikhundla ngemalunga emiTimba yaVelonkhe yemaZinga kanye nekugwaliswa kwetikhala

18. (1) Sihlalo nobe lelinye lilunga leMtimba waVelonkhe wemaZinga leliphawulwe kumtsetfomgomo 16 litawushiya sikhundla salo uma -

a. imphahla yakhe idliwa nobe enta kutincengela nalabo labakweletako;
b. avalelwa njengemuntfu longakaphili kahle engcondvweni ngekulandzela nobe ngumuphi umtsetfo;
c. angabi khona emihlanganweni lemitsetfu lelandzelanako yeMtimba waVelonkhe wemaZinga ngaphandle kwemvumo yeMtimba waVelonkhe wemaZinga;
d. ahocisa ngekuniketa satiso lesibhaliwe kuMkhandlu; nobe
e. atfolakala, ngesikhatsi sekuphatsa kwakhe sikhundla, anelicala ngesephulomtsetfo bese agwetjwa kuyovalelwa ejele ngaphandle kwelitfuba lekukhokha inhlawulo.

(2) Tikhala letibangelwe kushiywa kwetikhundla ngemalunga ngunobe nguliphi lilunga leMtimba waVelonkhe wemaZinga titawugcwaliswa ngekulandzela imitsetfomgomo 15 na-16.

Imisebenti yemiTimba yaVelonkhe yemaZinga

19. (1) UMtimba waVelonkhe wemaZinga utawenta loku -

a. utawuchaza uphindze uncome kuMkhandlu ngemincele yemkhakha lovelele lapho usungulwa, ngelinani lelifakwe ngumkhakha kufaka ekhatsi kepha kungapheleli kutinhlelo, imikhicito nobe imisebenti, lehlobene naleminye imikhakha;
b. utawuchaza uphindze uncome kuMkhandlu ngeluhlakamsebenti lwemikhakha lemincane lolutawusetjentiswa njengenkhombandlela yekwemukelwa kanye/nobe kusungulwa kwemiTimba yekuSungula emaZinga;
c. utawemukela uphindze/nobe usungule miTimba yekuSungula emaZinga ngaphasi kweluhlakamsebenti wemikhakha lemincane, nobe uhocise nobe ucishe loko kwemukelwa nobe kusungulwa;
d. utawucinisekisa kutsi umsebenti wemiTimba yekuSungula emaZinga uhlangabetana netimfuneko tekubhaliswa kwemazinga neticu njengobe kumiswe nguMkhandlu;
e. utawuncoma kubhaliswa kwemazinga ngaphasi kweluHlakamsebenti lwaVelonkhe lwetiCu kuMkhandlu;
f. utawuncoma kubhaliswa kweticu kuMkhandlu;
g. utawugcina ticu tisesikhatsini uphindze utibuyekete;
h. utawubonisana nemiTimba yekuCinisekiswa kwemaZinga eTemfundvo nekuCeceshwa mayelana netinchubo kutsi kutawunconywa emazinga neticu letinsha, nobe kuchibiyela emazinga kanye nemazinga labhalisiwe;
i. utawuchaza timfuneko kanye netindlela tekucubungula letitawusetjentiswa miTimba yekuCinisekiswa kwemaZinga eTemfundvo nekuCeceshwa;
j. utawukhetsa tiphatsimandla, lawo makomiti nemalunga emakomiti njengobe kudzingekile kwenta umsebenti lomiselwe, ngekubonisana neMkhandlu; futsi
k. utawenta nobe ngumiphi leminye imisebenti njengobe unganiketwa njalo ngesikhatsi nguMkhandlu.

(2) Ekwenteni imisebenti lephawulwe kumtsetfomgomo 19(1), uMtimba waVelonkhe wemaZinga utawenta loku-

a. utawutfobela tincumo teMkhandlu mayelana nekutfutfukiswa nekusetjentiswa kweluHlakamsebenti lwaVelonkhe lwetiCu;
b. utawubonisana netingcweti emikhakheni lebekiwe mayelana nekushayemhlolweni nekwemukeleka kwemiphumela yaleyo micimbi kanye nekutsi leyo miphumela ifakwe ngaphasi kwekuhlolisiswa;
c. utawushicilela imiphumela yaleyo micimbi kuMculu waHulumende kutsi emacembu lanenshisekelo aphawule ngayo;
d. utawucinisekisa kutsi imiphumela yaleyo micimbi ifakwa ngaphasi kweliso lekuhlolisisa leKufaka eCenjini ngekuTsasisela njengobe kuphawulwe kumtsetfomgomo 17, ngembi kwekuniketwa kuMkhandlu.

SAHLUKO 4

IMITIMBA YEKUSUNGULA EMAZINGA

Kwemukelwa nekusungulwa kwemiTimba yekuSungula emaZinga

20. (1) Lowo nalowo Mtimba waVelonkhe wemaZinga ungemukela nobe usungule leyo miTimba yekuSungula emaZinga emikhakheni yawo lechaziwe njengobe kudzingwa luhlakamsebenti lwemikhakha lemincane lenconywe futsi yemukelwa nguMkhandlu.

(2) Ekwamukeleni nobe ekusunguleni imiTimba yekuSungula emaZinga uMtimba waVelonkhe wemaZinga lotsintsekako utawucale ufake sicelo kusakhiwo sawo futsi lesisebenta ngekwetinyatselo letiphawulwe kulona mtsetfomgomo kanye nakumtsetfomgomo 20(3) nobe ngekweluhlelo
lolufanako lolwemukelekile kuMkhandlu, bese usebentisa lolo luhlelo kuyo yomibili imitimba lefisa kwemukelwa nobe lokubonakala kunesidzingo sekutsi ingasungulwa: Ngaphasi kwembandzela wekutsi utawenta loku -

a. utawuncuma ngenjongo yekuchazwa kwemkhakha bese uhlatiya nalokucuketfwe kulowo mkhakha;
b. utawumisa imincele yemikhakha lecacile ngekwelinani lelengetwa kulomkhakha kufaka ekhatsi kepha kungapheleli kuloluhlelo, umkhicito nobe umsebenti lohlobene naleminye imikhakha;
c. utawuphawula imikhakha yendzabuko naleyo lekungesiyo yendzabuko yetemfundvo, tinhlangotsi temsebenti, itheknoloji nesimondzawo lesihambelana nalomkhakha;
d. utawucombela nobe ubiketele ngekuhlangana emkhatsini kwemkhakha kanye nemnotfo wavelonkhe eminyakeni lengu- 3, 5 nalengu-10, ngaloko kufaka ekhatsi kepha kungapheleli ekucombeleni kutsi ngabe lomkhakha kunekwenteka ukhule nobe ushwabane nobe ungasabi

nasidzingo, ngabe kubaluleka kwawo kutemnotfo kungahle kube yini kanye nekutsi ngabe kungayiphi indlela lapho ungahle ugucuke khona;
e. utawetama kucinisekisa ngeluhlolo lolutimele, kutsi lomkhakha njengobe uchaziwe uphelele;
f. utawuphawula imikhakha lemincane lecacile ngekuhlatiya ligalelo layo leliphucula linani;
g. utawuphawula umsebenti wemitsetfo lekhona nalehlongotwako kulemikhakha, imikhakha lemincane kanye netigaba, bese uhlela ngalokufanelekile; futsi
h. utawumisa luhlelo lwekusebenta ngebhizinisi lwekutfutfukisa uMtimba waVelonkhe wemaZinga nobe uMtimba wekuSungula emaZinga lolufaka ekhatsi imiphumela, licebo lekuchumana nekukhangisa, ibhajethi kanye nemzila wesikhatsi.

(3) Ekufakeni sicelo sekubhaliswa njengeMtimba wekuSungula emaZinga lofake sicelo utawenta loku -

a. utawuchaza luhlelo lwekubonisana nobe lwekuconisana lolusetjentiswe ekufakeni lesicelo kanye nekucinisekisa kutsi labanye labangahle bafake ticelo ngaphasi kwemkhakha lomncane baye bambandzakanywa futsi bayasesekela lesicelo nobe batimisele kuba ngulabanye
labafaka ticelo telwemukelwa nabo;

b. utawuniketa imiculu yekwesekela lesicelo kanye nenchazelo yemkhakha lomncane lokufakwa sicelo sawo; futsi
c. utawubonisa kwemukelwa kwesincumo seMkhandlu njengemncamlajucu futsi lesibophako, ngemuva kwekutsi sikhalo lesengcisiwe sesiye salalelwa ngalokusemtsetfweni nguMkhandlu.

(4) Lowo nalowo Mtimba wekuSungula emaZinga, ngekwemukela nobe ngekusungulwa, utawuniketwa sitifiketi sekubhaliswa nguMtimba waVelonkhe wemaZinga, kantsi lesitifiketi sitawusebenta esikhatsini lesingengci iminyaka lemitsatfu kusukela kulolusuku lwekwemukelwa
nobe lwekusungulwa kantsi sitawuchaza nemagunya aloMtimba ngekulandzela emazinga neticu lotawutisungula.

(5) UMtimba wekuSungula emaZinga ngalokwetayelekile utawusongwa ngemuva kwekucedza emagunya lomiselwe wona.

(6) UMtimba wekuSungula emaZinga ungacela kwelulelwa sikhatsi salokuniketwa kwesitifiketi sawo sekubhaliswa, kuMtimba wawo waVelonkhe wemaZinga. Leso sicelo sekwelulelwa sikhatsi sitawentiwa ngalokubhaliwe lokungenani kusasela tinsuku letingu-30 ngembi
kwekuphela kwesikhatsi sesetifiketi sekwemukelwa.

Kuhociswa kwekubhaliswa nobe kucitfwa kwemiTimba yekuSungula emaZinga

21. (1) UMtimba wekuSungula emaZinga ungaba nekubhaliswa kwawo kuhociswe uma, ngekubona kweMtimba waVelonkhe wemaZinga njengobe kucinisekiswe nguMkhandlu, wehluleka kwenta imisebenti yawo ngalokugculisako.

(2) UMtimba wekuSungula emaZinga utawucitfwa uma sitifiketi sawo sekubhaliswa siphelelwa sikhatsi nobe uma sewucedze indzima yawo njengobe iphawulwe kusitifiketi sekubhaliswa.

Bulunga bemiTimba yekuSungula emaZinga

22. (1) Tinhlangano, letitawuba mitimba yavelonkhe yebabambimsuka labanenshisekelo lesembili kutemfundvo nekucecesha futsi labatawuchamuka kulamacembu lanenshisekelo netingcweti titawucelwa kutsi tenyule emalunga latawungena kumiTimba yekuSungula emaZinga, lokutawuba
ngemalunga latawukhetfwa nguMtimba wekuSungula emaZinga lomele lowo mkhakha ngemuva kwekubonisana kanye nekubambisana nemitimba letsintsekako, kanye nekulandzela emandla laniketwe yiPhalamende nabohulumende betifundza, sidzingo sekuba nekumelela
nebulungiswa, kulinganiswa kanye nesipiliyoni lesifanelekile ngekulandzela umsebenti wemiTimba yekuSungula emaZinga.

(2) Emagama alabo bantfu labenyulwe kutsi bangene njengemalunga emiTimba yekuSungula emaZinga kanye nemitimba yabo yavelonkhe yebabambimsuka kutemfundvo nekucecesha atawushicilelwa kuMculu waHulumende bese kucelwa kuphawula mayelana nekwemukeleka
kwabo njengalabenyuliwe kanye nekuba nekumelela kwalamacembu ebabambimsuka labanenshisekelo lesembili kutemfundvo nekucecesha.

(3) Ngekwemukelwa, uMtimba wekuSungula emaZinga utawukhipha titifiketi letisemtsetfweni tekwemukelwa kwalowo nalowo lonyuliwe lophumelele.

(4) Tinhlangano letifisa kwemukelwa kumiTimba yekuSungula emaZinga titawukhonjwa indlela ekwenteni tiphakamiso tato tekumelelwa nguloku lokulandzelako:

a. Lowo nalowo Mtimba wekuSungula emaZinga utawuba nebabambimsuka labasembili kutemfundvo nekucecesha ngaphasi kwemkhakha lomncane, labatsetfwe kumacembu lanenshisekelo netingcweti letiye taphawulwa ngekulandzela timfuneko teMkhandlu.
b. Linani lelisetulu lebameleli labenta uMtimba wekuSungula emaZinga litawuchazwa ngekubonisana neMtimba waVelonkhe wemaZinga kepha lelo nani angeke ngalokwetayelekile lengce kumashumi lamabili nesihlanu (25) ngaphandle uma uMkhandlu ubona ngalokunye.
c. Sihlalo nobe ummeleli lowenyuliwe weMkhandlu utawuba lilunga leMtimba wekuSungula emaZinga.

(5) Inhlangano nobe licembu letinhlangano letifisa kwemukelwa njengeMtimba wekuSungula emaZinga litawucinisekisa kutsi esicelweni salo sekwemukelwa lisungule licembu lelicacile lelitawusebenta njengeMtimba wekuSungula emaZinga kanye nekutsi emalunga akhona
atawubonisa tinshisekelo temtsetfomgomo 22(4) kanye na-23. Leso sicelo sekwemukelwa njengeMtimba wekuSungula emaZinga sitawufakwa ngaphasi kwekuhlolwa kweliso lemphakatsi njengobe kuphawulwe kumtsetfomgomo 22(2).

Kwenyulwa kwemalunga ekungena kumiTimba yaVelonkhe yemaZinga

23. (1) Tinhlangano letihlose kwenyula bantfu labatawungena kumiTimba yekuSungula emaZinga kumele tibe neluvelelo mayelana nesidzingo sebulungiswa nekulinganisa, futsi titawenyula bantfu -

a. labatawukwati kubukana netindzaba temkhicito, bulungiswa, inshisekelo yemphakatsi kanye nekucatsaniseka kwamhlabawonkhe njengekuhlobana kwako netemfundvo nekucecesha;
b. labatsatfwa ngenhlonipho nekwemukeleka kutinhlangotsi letehlukene tesigodzi lesitsintsekako lokufaka ekhatsi kepha kungapheleli kulabo labatfola inhlonipho, labanesipiliyoni nemakhono ladzingekako kulomkhakha, banelwati lolwenele ngemasu netinchubomgomo

tenhlangano ekwenyuleni futsi banekwesekelwa nobe kusitwa ngulenhlangano;
c. labakwatiko kuvakalisa nekulamula ngetidzingo nenshisekelo yato tonkhe tigaba ngekhatsi kwemkhakha longaphasi kweMtimba wekuSungula emaZinga;
d. labakwatiko kutsatsa tincumo letihlatiyekile ezingeni lelisetulu; futsi
e. labatinikele eluhlelweni lwekuchumana ngetindlela timbili emkhatsini kweMtimba wekuSungula emaZinga kanye nesigodzi.

Imisebenti yemiTimba yekuSungula emaZinga

24. (1) UMtimba wekuSungula emaZinga utawenta loku-

a. utawusungula emazinga neticu ngekulandzelwa kwetimfuneko teMkhandlu kumikhakha lemincane netigaba letibekiwe;
b. utawugcina emazinga asesikhatsini uphindze uwabuyekete;
c. utawenta tincomo ngemazinga neticu kumiTimba yaVelonkhe yemaZinga;
d. utawenta tincomo ngetindlela tekubhaliswa kwebahlatiyi kanye nebacubunguli nobe imitimba yebacubunguli; futsi
e. utawenta leminye imisebenti njengobe inganiketwa nguMtimba waVelonkhe wemaZinga wawo njalo ngekuhamba kwesikhatsi.

(2) Ekwenteni imisebenti lephawulwe kumtsetfomgomo 24(1) uMtimba wekuSungula emaZinga utawenta loku -

a. utawutfobela tincumo teMkhandlu mayelana nekutfutfukiswa nekusetjentiswa kweluHlakamsebenti lwaVelonkhe lwetiCu;
b. utawubonisana netingcweti emikhakheni lebekiwe mayelana nekushayemhlolweni nekwemukeleka kwemiphumela yaleyo micimbi kanye nekutsi leyo miphumela ifakwe ngaphasi kwekuhlolisiswa;
c. utawushicilela imiphumela yaleyo micimbi kuMculu waHulumende kutsi emacembu lanenshisekelo aphawule ngayo;
d. utawucinisekisa kutsi imiphumela yaleyo micimbi ifakwa ngaphasi kweliso lekuhlolisisa leKufaka eCenjini ngekuTsasisela njengobe kuphawulwe kumtsetfomgomo 17, ngembi kwekuniketwa kuMkhandlu.

SAHLUKO 5

IMITSETFO YENCHUBO NEKWESEKELWA NGETIMALI KWEMICIMBI YEMITIMBA YAVELONKHE YEMAZINGA KANYE NEMITIMBA YEKUSUNGULA EMAZINGA

Imitsetfo yenchubo

25. Imicimbi kanye nekusebenta kweMtimba waVelonkhe wemaZinga kutawuphatfwa ngekwemitsetfo yenchubo lekuSengeto salemiTsetfomgomo.

Kwesekelwa ngetimali kwemiTimba yaVelonkhe yemaZinga kanye nemiTimba yekuSungula emaZinga

26. (1) Lowo nalowo Mtimba waVelonkhe wemaZinga, ngemuva kwekusungulwa kanye nanjalo ngemnyaka ngemuva kwaloko ngendlela yekutsi kuhambisane nesitungeleto sekuhlela tetimali kuMkhandlu, utawuniketa luhlelo lwekusebenta ngetetimali lolubonisa tinhloso letitawuzuzwa
esikhatsini lesibuyeketwako lokutawuba minyaka lemitsatfu, futsi lolutawufaka ekhatsi ibhajethi yetimali.

(2) Ibhajethi yetimali itawuhlelwa ngendlela lokuvunyelenwe ngayo neMkhandlu futsi itawuniketwa kuMkhandlu kutsi icinisekiswe.

(3) Emalunga emiTimba yaVelonkhe yemaZinga atfola kunceshetelwa ngemicimbi yawo lemayelana nekusebenta kwemiTimba yaVelonkhe yemaZinga ngekulandzela imitsetfomgomo lebukene nemSebenti weMphakatsi njengobe kuchitjiyelwe nguMkhandlu, lokutawuba
kunceshetelwa lokutawufaka ekhatsi kepha kungapheleli kumbhadalo ngekuhambela imihlangano, sibonelelo sekudla nekulala kanye netindleko tekuhamba kanye netindleko letihambelana naloko.

(4) Emalunga emakomiti emiTimba yaVelonkhe yemaZinga langesiwo emalunga emiTimba yaVelonkhe yemaZinga lakhetfwe nguMkhandlu, angatfola kunceshetelwa lokufanako njengemalunga emiTimba yaVelonkhe yemaZinga ngemicimbi lemayelana nekusebenta kwemiTimba
yaVelonkhe yemaZinga: Ngaphasi kwembandzela wekutsi bulunga bawo kulamakomiti bemukelwe ngaphambilini nguMkhandlu.

(5) UMkhandlu utawesekela imicimbi lekuvunyelenwe ngayo yemiTimba yekuSungula emaZinga lephawuliwe lapho tidzingo letinjalo tivela, ngaphasi kwembandzela wekutfolakala kwetimali kanye nendlela yekwesekela ngetimali letisungulwe ngekubambisana neMtimba
wekuSungula emaZinga lotsintsekako.

SAHLUKO 6

SIHLOKO LESIFISHA

Sihloko lesifisha

27. Lemitsetfomgomo itawubitwa ngemiTsetfomgomo yemiTimba yaVelonkhe yemaZinga, 1998.

SENGETO

IMITSETFO YENCHUBO YEMITIMBA YAVELONKHE YEMAZINGA

TINCHAZELO

1. KulemiTsetfo, ngaphandle uma ingcikitsi ibonisa ngalenye indlela -

"Sihlalo" kusho Sihlalo weMtimba waVelonkhe wemaZinga;

"liKomiti" kusho nobe nguliphi likomiti leMtimba waVelonkhe wemaZinga;

"liKomiti leleNgamele" kusho likomiti lelisungulelwe kwenta imisebenti letsite lephawuliwe egameni leMtimba waVelonkhe wemaZinga;

"lilunga" kusho lilunga leMtimba waVelonkhe wemaZinga;

"NSB" kusho uMtimba waVelonkhe wemaZinga (iNSB);

"Sincumo" kusho sincumo seMtimba waVelonkhe wemaZinga;

"maBhalane" kusho lilunga leMtimba waVelonkhe wemaZinga lelimiselwe lenjongo.

EMALUNGA EMTIMBA WAVELONKHE WEMAZINGA

2. UMtimba waVelonkhe wemaZinga ngekwenjongo yemsebenti wekucinisekisa emazinga, utawuba naSihlalo, liPhini laSihlalo, maBhalane kanye nalamanye emalunga lakhetfwe nguMkhandlu, ngaphasi kwemfuneko yekutsi Sihlalo utawukhetfwa kwekucala ngemalunga eMtimba
waVelonkhe wemaZinga emkhatsini wawo nobe kuleminye imitfombo.

TIPHATSIMANDLA LETENGAMELE

3. Sihlalo weMtimba waVelonkhe wemaZinga utawengamela emihlanganweni yeMtimba waVelonkhe wemaZinga. Uma Sihlalo angekho kunobe ngumuphi umhlangano liPhini laSihlalo litawengamela. Uma bobabili bangekho, emalunga angakhetsa emkhatsini wawo sihlalo lotawubamba
kulowo mhlangano.

IMIHLANGANO YEMTIMBA WAVELONKHE WEMAZINGA

4. UMtimba waVelonkhe wemaZinga utawuhlangana kuleto tindzawo nangetikhatsi letingabekwa ngesincumo ngekuhamba kwesikhatsi.
 

5. Imihlangano lesipesheli ingabitwa ngekutsandza kwaSihlalo, nobe ngesicelo lesesekelwe ngemalunga langekho ngaphasi kwencenye yinye kuletintsatfu lapho-ke lowo mhlangano utawubanjwa ngesikhatsi nasendzaweni lemiswe ngumaBhalane, masinyane ngalokungakhonakala ngemuva
kwekutfola leso sicelo.
 

6. Sihlalo ngemuva kwekubonisana neliKomiti leleNgamele utawuba nelilungelo lekuhlehlisa umhlangano weMtimba waVelonkhe wemaZinga uma letindzaba letiseluhlweni lwalokukhulunywa ngako tibukeka tingadzingi lowo mhlangano, ngaphasi kwembandzela wekutsi emalunga
atawatiswa ngaloko kuhlehliswa lokungenani kusaneliviki ngembi kwelusuku lapho uMtimba waVelonkhe wemaZinga kumele uhlangane, futsi nangaphasi kwembandzela wekutsi imihlangano angeke icitfwe nobe ihlehliswe ngenca yetigameko nobe tibonelelo letingetulu kwemandla
eMtimba waVelonkhe wemaZinga ngaphandle uma tincenye letimbili kuletintsatfu temalunga tivumelana ngaloku.
 

7. Nobe ngubani bukhona bakhe lobudzingekako ngekwenjongo yemhlangano angamenywa nguMtimba waVelonkhe wemaZinga kutsi abe khona kunobe ngumuphi umhlangano weMtimba waVelonkhe wemaZinga.
 

8. Yonkhe imiculu letfunyelelwe emalunga itawubhalwa ngendlela lefanelekile malungana neluhlobo nekubaluleka kwalokucuketfwe, ngekuvisisa kutsi kubalulekile kumalunga kutsi acinisekise kutsi leyo miculu iphatfwa ngekulandzela loko kubhalwa.

SATISO NGEMIHLANGANO

9. Satiso nganobe ngumuphi umhlangano weMtimba waVelonkhe wemaZinga lesitawufaka ekhatsi luhla lwalokutawukhulunywa ngako lapho, sitawutfunyelwa ngumaBhalane kulelo nalelo lunga kanye nalabanye bantfu lokudzingeke babe khona lokungenani kusanetinsuku letingu-14
ngembi kwalolusuku lolumisiwe lwalomhlangano ekhelini lelibhaliswe kumaBhalane: Ngaphasi kwembandzela wekutsi uma kumihlangano lesipesheli leso satiso lesibhaliwe lesikhishwe ngesikhatsi lesincane njengobe kungancuma Sihlalo, kepha singabi ngaphasi kwetinsuku letintsatfu
tekusebenta, singaniketwa.
 

10. Kungatfolwa kwanobe ngusiphi satiso, lesitfunyelwe ngalokufanelekile ekhelini lelibhalisiwe lanobe nguliphi lilunga, angeke kutsintse nobe kucitse lokuchubeke kunobe ngumuphi umhlangano.

IREJISTA YALABAKHONA

11. Ngulelo nalelo lunga lelikhona emhlanganweni weMtimba waVelonkhe wemaZinga litawusayinda irejista yalabakhona letawubekelwa leyo njongo.

IKHORAMU

12. Sigamu sinye semalunga, kungafaki ekhatsi Sihlalo, sitawenta ikhoramu kuyo yonkhe imihlangano leyetayelekile yeMtimba waVelonkhe wemaZinga. Emihlanganweni lesipeshali incenye yinye kuletintsatfu temalunga eMtimba waVelonkhe wemaZinga, kungafaki ekhatsi Sihlalo,
itawenta ikhoramu.

13. Uma linani lemalunga lakhona endzaweni nangesikhatsi lesimiselwe umhlangano lingakeneli kwenta ikhoramu, lomhlangano utawuchubeka, ngaphasi kwembandzela wekutsi nobe ngutiphi tincumo lokufinyelelwe kuto titawutsatfwa njengetesikhashana futsi titawutungeletiswa
kumalunga eMtimba waVelonkhe wemaZinga kutsi aphindze adzingidvwe bese kuphawulwa ngembi kwekwemukelwa.

TITATIMENDE TABETINDZABA

14. Uma kubonakala kudzingekile kutsi kukhishwe sitatimende sabetindzaba mayelana netinhlangotsi letifanelekile temicimbi nemihlangano yeMtimba waVelonkhe wemaZinga, titawukhishwa nguSihlalo weMtimba waVelonkhe wemaZinga ngekuvumelana naSihlalo weMkhandlu.

EMAMINITHI

15. Emaminithi alowo nalowo mhlangano atawuhlanganiswa aniketelwe kucinisekiswa emhlanganweni lolandzelako. MaBhalane utawutungeletisa emaminithi ngesikhatsi lesifanako naleso sesatiso lesibita umhlangano lolandzelako.
 

16. Emaminithi angeke abonise ngalokukhulunywe-ngco emhlanganweni, kepha atawuba sifinyeto lesibhaliwe saloko bekuchubeka, tiNcumo kanye netinyatselo letidzingekile, ngaphasi kwembandzela wekutsi ngulelo nalelo lilunga litawuba nelilungelo lekucela kutsi luvo lwalo lolutsite
luphawulwe kumaminithi.

TINKHULUMOMPHIKSWANO TEMTIMBA WAVELONKHE WEMAZINGA KANYE NEKUVOTA

17. Ekuchutjweni kwanobe ngumuphi umhlangano weMtimba waVelonkhe wemaZinga imitsetfo leyetayelekile yenkhulumomphikiswano itawulandzelwa.
 

18. Kutsatfwa kwetincumo kutawuba ngekuvumelana ngaphasi kwembandzela wekutsi uma kuvumelana kungatfolakali kungatsatfwa ivoti. Uma kunesidzingo sevoti kutawentiwa ngekuphakamisa sandla ngaphandle uma kucelwa ibhalothi ngunobe nguliphi lilunga, lapho-ke kutawube
sekwentiwa ibhalothi leyimfihlo.
 

19. Sihlalo, uma engamele angeke abe nelivoti lelingumncamlajucu, kepha livoti leletayelekile.
 

20. Uma Sihlalo angekho libamba laSihlalo (nobe liPhini laSihlalo nobe lomunye) angeke abe nelivoti nelivoti leletayelekile, kepha livoti lelingumncamlajucu.
 

21. Kubalulekile kutsi lilunga leMtimba waVelonkhe wemaZinga livete nobe nguyiphi inshisekelo lelinayo endzabeni ledzingidvwa nguMtimba waVelonkhe wemaZinga nekutsi litimisele kuyishiya leyo nkhulumomphikiswano: Ngaphasi kwembandzela wekutsi lelo lilunga litawuvunyelwa
kushiya uma sincumo lesinjalo sitsatfwa nguMtimba waVelonkhe wemaZinga.
 

22. Ngaphandle uma kubekwe ngalokunye kulemitsetfo, sincumo selinyenti lemalunga lakhona emhlanganweni weMtimba waVelonkhe wemaZinga sitawuba sincumo seMtimba waVelonkhe wemaZinga. Imibono yelidlandzane ingabhalwa uma kunesicelo semalunga lanjalo.
 

23. Nanobe kwekutsi letinye timiso tanobe ngumuphi kulemitsetfo titsini, uma kuba neludzaba loluvukako emkhatsini kwemihlangano leyetayelekile loludzinga sincumo seMtimba waVelonkhe wemaZinga kutsi ngekubona kwaSihlalo akukamelanga lucitselwe sikhatsi kuze kufike
umhlangano lotayelekile lolandzelako weMtimba waVelonkhe wemaZinga, Sihlalo angagunyata maBhalane kutsi abhale aphindze atfumele satiso ngeliposi lelibhalisiwe nobe ngetigijimi kulelo nalelo lunga lesifaka ekhatsi loludzaba lolutsintsekako bese acela nelivoti ngeliposi mayelana
nesincumo lokumele sitsatfwe. Lesatiso sitawucacisa sikhatsi lokumele lelivoti leliposi sitfunyelwe ngaso, lokungeke kube ngaphasi kwetinsuku letingu-10 kusukela kulolusuku lwekutfunyelwa kwesatiso. Sincumo selinyenti seMtimba waVelonkhe wemaZinga sitawutsatfwa
njengesincumo seMtimba waVelonkhe wemaZinga. Umphumela walebhalothi utawatiswa emhlanganweni lolandzelako weMtimba waVelonkhe wemaZinga.

KUSUNGULWA KWEMAKOMITI

24. INSB ingasungula emakomiti, kufaka ekhatsi liKomiti leleNgamele ngekulandzela imiTsetfomgomo yemaNSB.

LIKOMITI LELENGAMELE

25. LiKomiti leleNgamele litawuba kuphela nemalunga kantsi futsi atawukhetfwa ngilo. Litawuba naSihlalo kanye nalamanye emalunga njengobe kungabona nekwenyulwa nguMtimba waVelonkhe wemaZinga: Ngaphasi kwembandzela wekutsi -

25.1 lelo Komiti leleNgamele, ngekuvumelana netinkhambiso teMtimba waVelonkhe wemaZinga, litawuchuba imisebenti yeMtimba waVelonkhe wemaZinga emkhatsini wemihlangano: Ngaphasi kwembandzela wekutsi tonkhe tincumo letimayelana nemgomosisekelo titawuba
lilungelo lemiTimba yekuCinisekisa emaZinga kuTemfundvo nekuCecesha;

25.2 Sihlalo, nobe uma Sihlalo angekho, libamba laSihlalo lelikhetfwe ngemalunga utawengamela yonkhe imihlangano yeliKomiti leleNgamele;

25.3 Sihlalo utawubika ngemsebenti weliKomiti leleNgamele kulowo nalowo mhlangano lowetayelekile weMtimba waVelonkhe wemaZinga; kantsi

25.4 ikhoramu yeliKomiti leleNgamele itawakhiwa nguSihlalo kanye nesigamu semalunga alelo komiti.

LAMANYE EMAKOMITI

26. Likomiti litawuba nalelo linani lemalunga eNSB nobe labanye bantfu labangesiwo emalunga eNSB nobe emalunga eNSB nalabanye bantfu, njengobe iNSB ingancuma, labakhetselwe leso sikhatsi lesimiswe yiNSB.

26.1 INSB itawenyula nobe nguliphi lilunga lanobe nguliphi likomiti njengaSihlalo walelo Komiti.

26.2 Likomiti, ngekwesekelwa yiNSB, lingasungula licembu nobe emacembu ekusebenta kutsi ente imisebenti ngaphasi kweliso lalelo komiti njengobe iNSB ingancuma nobe kutsi ente luphenyo kuleto tindzaba letiwela ngaphasi kwemisebenti nemagunya alelo komiti.

26.3 Nobe nguliphi likomiti, ngaphandle kweliKomiti leliLawulako, ngemvumo yeliKomiti leliLawulako, lingatsatsa munye nobe bantfu labangetulu njengemalunga alelo komiti ngekwesikhatsi lesitsite nobe ngekwenjongo letsite.

26.4 INSB, ngaphasi kwaleyo mibandzela lengayibona ifanelekile, ngalokwetayelekile nobe mayelana neludzaba lolutsite, inganiketa nobe nguliphi likomiti nobe nguwaphi emagunya nobe umsebenti lowetfweswe yona ngekulandzela imitsetfomgomo.

26.5 INSB nganobe ngusiphi sikhatsi ingahocisa, yelule nobe igucule nobe nguyiphi imibandzela yekusebenta kwelikomiti, kepha nobe ngusiphi siphakamiso sekwenta njalo sitawucale simukiswe kulelo komiti kutsi lisidzingidze futsi liphawule.

26.6 Lilunga lekomiti lelehluleka kuhambela imihlangano lemitsatfu lelandzelanako yalelo komiti ngaphandle kwekucolisa ngaphambilini litawulahlekelwa bulunga balo kulelo komiti.

26.7 Lilunga lekomiti lingashiya bulunga balo kulelo komiti ngekufaka satiso lesibhaliwe.

26.8 Uma kuvuleka sikhala ekomitini Sihlalo walelo komiti utawatisa iNSB ngalokubhaliwe emhlanganweni wekucala lolandzelako weNSB, lotawutsatsa tinyatselo tekugcwalisa leso sikhala.

KUBIKA KWEMAKOMITI

27. Sihlalo walelo nalelo komiti utawetfula umbiko ngemicimbi yalelo komiti kulowo nalowo mhlangano lowetayelekile weNSB.

IMIHLANGANO YEMAKOMITI

28. Timiso temapharagrafu 7 kuya ku-20 titawusebenta kunobe nguliphi likomiti leNSB ngekufundvwa kwetingucuko letidzingekile ngekwengcikitsi: Ngaphasi kwembandzela wekutsi ngekwenjongo yalesigaba, kucondzisa ku"NSB", "Sihlalo" nobe "maBhalane" kutawutsatfwa
njengalokucondziswe ku"Komiti", "Sihlalo weKomiti" nobe "maBhalane weKomiti", ngalokuhambisanako.

EMALUNGA LANGETIWE

29. Emalunga langetiwe lakhetselwe kumakomiti ngekulandzela imiTsetfomgomo atawuba nawo onkhe emandla elilunga kunobe ngumuphi umhlangano, kufaka ekhatsi lilungelo lekuvota.

INDZIMA YAMABHALANE

30. Umsebenti webubhalane lohambelana nekusebenta kweMtimba waVelonkhe wemaZinga nobe imicimbi yawo, utawentiwa, ngekuvumelana netinkhambiso taSihlalo weMtimba waVelonkhe wemaZinga, ngumaBhalane.
 

31. Indzima yamaBhalane kusita uMtimba waVelonkhe wemaZinga ngekwenta loku -

31.1 ngekuniketa umsebenti webubhalane;
31.2 ngekweluleka etindzabeni tekuphatsa;
31.3 ngemsebenti wekwengamela lokubonakalako;
31.4 ngekusita ekwengameleni imiklamo; kanye
31.5 nekwenta leyo leminye imisebenti njengobe uMtimba waVelonkhe wemaZinga ngekuhamba kwesikhatsi ungakudzinga.

KUCHITJIYELWA KWEMITSETFO

32. Lemitsetfo ingengetwa nobe ichitjiyelwe kunobe ngumuphi umhlangano weMtimba waVelonkhe wemaZinga ngekuvuma kweMkhandlu, ngelinyenti leletayelekile lemalunga lakhona, ngaphasi kwembandzela wekutsi leso sichibiyelo besiliphuzu leliphawulwe ngalokucacile eluhlwini
lalokukhulunywa ngako, nelushicilelo lwakhona lwatungeletiswa kumalunga neluhlu lwalokukhulunywa ngako kanye nekutsi emalunga langekho ngaphasi kwesigamu akhona kulowo mhlangano.

KUBUYEKETWA KWETINCUMO TEMTIMBA WAVELONKHE WEMAZINGA

33. Leso naleso sincumo lesitsetfwe emhlanganweni weMtimba waVelonkhe wemaZinga kumele siniketwe inombolo letimele yesincumo seMtimba waVelonkhe wemaZinga futsi sibonwa njengesincumo seMtimba waVelonkhe wemaZinga. Lilunga lelifuna kutsi sincumo sibuyeketwe
liyacelwa kutsi lifake sicelo saleso sidzingo netizatfu letiphelele salokubuyeketwa lokufunwako kumaBhalane lokungenani emalanga langu-14 ngembi kwemhlangano weMtimba waVelonkhe wemaZinga. Uma kungenteka loMtimba waVelonkhe wemaZinga uchibiyele lesincumo, leso
sichibiyelo sitawubhalwa kumaminithi emhlangano, kutsi leto tichibiyelo kumiculu tentiwe bese kukhishwa kushicilela kwemiculu lebuyeketiwe.


